
AURREKONTUAK 
 
Hasteko salatu beharra daukat udaletxe honetan nagoenetik 5. aurrekontuak direla eta 
aurten hauek lantzeko denborak motzenak izan direla. Bai lanketa eta baita informazioa 
berandu heldu dira, pertsonal teknikoa oso erritmo desegokira bultzatu da eta gogorarazi 
nahi dugu urteetan eramandako pertsonal kudeaketa okerraren ondorioz udaleko giza 
baliabideak oso egoera zailean daudela. Honek informazioa tarteka heltzea ekarri du eta 
emandako denborak oposizioari asko zailtzen dio beharrezko analisi eta lanketa egitea.  
 
Arrasateko udal gobernuak 2020-rako aurrekontuak aurkeztu ditu Arrasatearrentzat 
hoberenak direla esanez, modernoak direla, integratzaileak, aurrekontu sozial bezela 
janzten ditu... baina gure alderdiarentzat ezinezkoa da ikuspegi hau partekatzea, aurrekontu 
hauek gizarteko zati handi bat atzean uzten bait du... zati ahulberena eta behar handienak 
dituena. Aurrekontu hauek gizarteko ezberdintasunetan sakontzen dute, erakunde publikoak 
aberastasuna banatzeko dituen erremintak erabiltzen ditu, bai, baina gizarteko klase 
ahaltsuenei mesede eginez azpian dituztenen kontura: eredu pribatizatzaile bat egonkortuz, 
fiskalitate atzerakoia aurrera eramanez eta herriko sektore pobreenen egoera larrituz. Hau 
da aurrekontu honetan EAJ eta PSE-k 12 botoen bidez inposatzen duten proiektu politikoa.  
 
Omisioz edo ezjakintasunez, jeltzale eta sozialisten aliantzak, aldebakarreko errealitate bat 
marrazten digu Arrasaten. Hainbat proiektu eta inbertsiotaz hitzegiten zaigu eta noski 
batzuen beharra konpartitzen dugula, baina aurrekontuaren osotasunak Arrasatearren 
errealitate gordinenak ahazten ditu, prekaritatea eta pobreziaren kronifikazioari inolako 
lehentasunik eman gabe, eta gure papera ez da proiektu apaingarri bat saltzea Arrasateko 
klase altuen gozamenerako; gure proiektu politikoa langile eta haien familien oinarrizko 
eskubide eta bizi-baldintzak bermatu eta areagotzea da. Badakigu hauek ez direla egi 
erosoak, baina gurea ez da irakurketa katastrofista bat, pobrezia eta prekaritatearen 
sakontzea Gipuzkoako Aldundiak egin berri duen azterketa batetatik eratorritako datuek 
baieztatzen dute. Tamalez ez daukagu Arrasateko datu zehatzik ez bait da pobrezia eta 
prekaritatearen neurketa estatistikorik aspaldi egin. Proposatu diogu EAJ-PSE-ri 2020rako 
egitea, baina ez dute onartu. Agian ez dute herrikideen errealitatea ikusi nahi, baina 
daukaten botere posizio ekonomikotik enpatia pixkat izatea ez legoke bat ere gaizki. 
 
Aldundiko azterketak dioenez 3600 baino herritar gehiago pobrezia mugaren azpitik bizi dira 
Arrasaten (%16’4), 1200 pobrezia larrian. Langabezia mila pertsonatik gora egonkortu da 
eta lan baldintzen prekaritatea areagotu, enpresa handien etekinak etengabe hazten doazen 
heinean. Honek egoera latz bat eratu du, lana izan arren pobrezian bizi diren langileak, 1100 
Arrasaten. Eta azterketa berak dioenez pobreziaren arrisku faktore handienetakoa 
alokairuak dira: etxebizitza gastuen ondoren 4.300 herritar erortzen dira pobrezia mugatik 
azpira. Guzti hauen artean sektore kolpatuenak etorkinak (%60 pobrezian eta %25 pobrezia 
larrian), langabeak, guraso bakarreko familiak, gazteak eta emakumeak. 
 
Hau da aurrekontu hauen bitartez udal gobernuak atzean eta ahaztuta uzten dituenak. Edo 
ahaztu ezean, beste alde batera begiratzea erabaki duena. 2020-an 1’4 milioi euro gehiago 
izango ditu udal honek. Besteen artean tasak igota aipatutako sektore guzti hauei, familia 
langileei, langabeei, merkatari txikiei… aurrera ateratzea zailago egingo zaie. Aldi berean 



Jarduera Ekonomikoko Zerga ordaintzen duten enpresek, milioi eurotik gora fakturatzen 
dutenek, gutxiago ordainduko dute. Hau aberastasunaren banaketa antisoziala da. 
 
Hurrengo urteko aurrekontuaren hazkundea %4’14-koa da. Hortik puska handi bat pertsonal 
gastuetara joango da. Ondo, enplegu publikoa defendatzen dugu eta udaltzain plaza hoiek 
beharrezkoak dira. Baina ezin dugu ahaztu puska horren barnean politikari liberatuen igoera, 
zuen soldataren igoera ere hor sartzen dela. %14’5-eko igoera. Bitartean, gizarte zerbitzuen 
aurrekontua %0’3 igo duzue. Zifra hau oso esanguratsua da. Ezin dugu eredu hau 
defendatu. Guztiz inmorala iruditzen zaigu. 
 
Hala ere eta itxaropen handirik izan gabe, negoziaketari aukera eman genion. Egia da gure 
proiektuak zuenarekin zer ikusirik ez duela, baina egoera sozial honen aurrean eta krisi 
deitzen duten beste lapurreta ekonomiko baten atarian, langile eta hauen familien 
eskubideak eta bizi-baldintzak hobetzeko proposamenak eraman ditugu negoziaketara. 
Esan bezala itxaropen gutxirekin eta susmo askorekin, hain denbora eskasa izateak ez 
zigun konfidantza asko ematen.  
 
Gure proposamenak honako hauek izan dira: Errenta baxuko familia eta norbanakoentzako - 
alokairu sozialeko dirulaguntza. Udaletik enplegu zuzena sortzeko plana. Gizarte 
Larrialdietako Laguntzaren partidaren herena igo eta irizpideak behar sozial gehiagotara 
zabaltzea. Arrasaten pobrezia eta prekaritatearen neurketa. Erabiltzen ez diren etxebizitzak 
alokairu sozialera bideratzeko jabeei zuzendutako programa. Lege hipotekario berriaren 
aurrean kaleratzeak ekiditzeko zerbitzua. Herriko aire kalitatearen azterketa sakona egiteko 
beharrezko baliabide ekonomikoak jartzea. Pribatizatutako udal zerbitzuen azterketa eta 
birmunizipalizazioa. Eskoletan segregazioari aurre egiteko diagnosi eta ekintza plana. 
 
Era baten edo bestean, batzuetan zuenean ezezkoa emanez edo besteetan proposamenen 
edukiak minoratuz eta beharrezko baliabide ekonomikorik jarri gabe, minimo hauek aurrera 
eramatea ez da posible izan. Aurrekontuaren %2-arekin posible da sektore sozial ahulenen 
alde neurri batzuk aurrera eramatea, bizitza pixka bat erraztu eta hobetzea. Udal gobernu 
honek ez du nahi izan eta guk ezin dugu gure absentzioa apur batzuengatik saldu. Ezezkoa 
emango diogu aurrekontu proposamen honi. 
 
Eta bukatzeko galdera bat zuzendu nahi diogu udal gobernuari eta batez ere hirigintza 
sailari. Lurzoruaren 2006-ko legeak 114. artikuluan dio udal aurrekontuak 
lurzoru-ondarerako izendapena, hau da, partida ekonomiko bat izan behar duela. Izendapen 
hau ezin izango da aurrekontuen diru-sarreren I. eta II. kapituluaren gehiketaren %10 baino 
gutxiago izan. Gure azterketaren ondoren, bi kapituluen gehiketaren %10-a 800.000€ dira 
baina ez dugu horrelakorik inondik inora aurkitu aurrekontu proposamenean. Partida 
honetako diruak lurzoru publikoa erosteko eta babes ofizialeko etxebizitzak egiteko 
erabiltzen da eta ondorioz interes sozial handia dauka. Honesbestez gai hau zorrozki 
aztertuko dugu eta dituen inplikazioak juridikoki hausnartu. Jakin gura dugu ea gobernu 
talde honek nola beteko duen lurzoru legeak behartzen duen honetara. 
 
 
 



 
 
PLANTILA ORGANIKOA 
 
Plantila organikoaren eztabaida erabat eztabaida politiko sakona da, plantila organikoan 
ezartzen bait dira udal erakunde publikoak zein baliabide pertsonalekin eramango dituen 
aurrera bere zereginak. Bertan, aurrekontuetan gertatzen den bezala, lehentasun politikoak 
isladatzen dira giza baliabideak banatzen diren momentuan. Esan degun bezala, 
aurrekontuak lantzeko denborak ez dira batere nahikoak izan. Hau kontuan hartuta, plantila 
organikoaren kasua are okerragoa izan da, gaia behin eraman da batzordera eta orain dela 
aste bete baino gutxiago. Horrelako gai garrantzitsuak era honetan lantzea ezinezkoa da 
oposizioko indarrentzat eta funtzionamendu hau onartezina iruditzen zaigu. Ondorioz, gure 
botoa kontrakoa izango da.  
 
 
 
 
LANPOSTUEN ZERRENDA 
 
Udaletxe honetan dauden ELA eta LAB sindikatuek hainbat alditan salatu dute gobernu 
talde honen negoziazioatzeko borondate falta. Mahai baten esertzeak ez du esan nahi 
bileran negoziatu denik eta gobernu talde honekin beste hainbat alderdi eta eragilek izan 
dugun esperientziatik, hau askotan horrela izan dela baieztatu dezakegu. 
 
Kasu honetan ez da soilik borondate kontua, legeak berak behartzen bait du Lanpostuen 
Zerrenda sindikatuekin negoziatzera behartuta dagoela. Hau horrela izanda eta 
sindikatuekiko gure elkartasuna adierazi nahian, kontra bozkatu dugu. 
 
 
 
 
 
 
 


